
Haros lima kadekada na an naglabay han igpailarum ni Ferdinand Marcos an bug-os nga nasud ha balaud militar nga nagduso han iya brutal nga paghahadi nga diktadura. Ha sakob han 14 katuig, maisugon nga umato an katawhan Pilipino ha ngatanan nga natad han pakig-away.

Napapailarum yana an katawhan Pilipino ha pareho nga pasista nga brutalidad ngan kabangis atuba ngan han diri-deklarado nga balaud militar han rehimen Duterte. An mga atake kontra ha katawhan mas waray wantas ngan mas hiluagan, partikular ha damo nga panmatay nga hinimuan han mga pwersa han estado.

An rehimen Duterte usa nga pasista nga estado nga may manipis nga tahub. Gin-gagamit ni Duterte an haros absoluto nga gahum, gamit an militar ngan pulis komo mga armado nga ahente nga tagapagpatuman han ngatanan nga iya dikta. Gamit niya an kontrakomunismo ngan kontraterorismo komo nakakaungbaw nga ideolohiya agud tagan-rason an waray wantas nga atake kontra ha mga sibilyan, ha mga kaaway niya ha pulitika ngan ngatanan nga demokratiko nga pwersa. Gintatagan han bug-os nga kontrol an militar ha ngaran han “whole of nation approach” o “bug-os nga nasud nga pamaagi” ha kontra-insurhensiya.

Namumuno hi Duterte ha usa nga buwa nga demokratiko nga gubyerno. Tungod ha iya mga pamaagi nga tiraniko, haros nawarayan na han gamit an kongreso ngan mga korte. Ngatanan nga demokratiko nga pwersa ginpapahuyo, gintatarhug, pi rit nga ginpapawarayan gamit, ginhihimo nga pasibo ngan ginpeperdi ha usa nga todo gerra han pamumuypoy. Usa nga pasista nga demagogo o parupanlimbong hi Duterte. Gin-gagamit niya an popular nga sentimyento ngan demanda han hiluag nga masa agud pagawson nga kaparte hiya ha ira. Karuyag niya kuhaon an suporta han katawhan ngan impluwensyahan an masa samtang iginpapatok an mga palisiya nga nananalumpigos ngan nagpapakuri ha ira.

Sobra nga kamaraut han ginhimo niya nga pam babaliko ha kasaysa yan, iginpa sigarbo hi Marcos komo bayani ngan ginpapalakpakan an otoritaryanismo ha makaiya nga tuyo nga tagan-katadungan an iya tiraniya ngan ambisyon nga magin diktador. Ha pagtudlok ha dako nga ihap han mga hadto anay nga upisyal han AFP, ginpapa lakpakan niya komo disiplinado ngan matatapuran an mga upisyal han militar, ngan gintatakpan an hilaba nira nga kasaysayan han pangangabuso ha mga katungod pan tawo ngan panhidabi ha mga kriminal nga sindikato ngan kurapsyon.

Butad nga gin-aaghat ni Duterte an militar ngan pulis nga himuon an mga ekstrahudisyal nga panmatay ngan panlugos. Direkta niya nga ginmanduan an mga pwersa nga panseguri dad han estado nga baliwarayon an mga katungod pantawo.

An pasismo ni Duterte waray tubtuban nga terorista nga paghahadi han pinakareaksyunaryo ha ranggo han mga naghahadi nga klase han dagko nga kumprador burgesya, agaron maytuna, ngan burukrata kapitalista ha nasud. Gintataglawas ni Duterte an pinaka hakog ngan pinaka-animal nga parte han naghahadi nga mga reaksyunaryo.

Uusa nga ugat an gintikangan nira han mga Marcos, Arroyo ngan iba pa nga pinakagrabe ha kurapsyon ngan paniniyupi. Aada hiya yana ha pungkay han burukrata kapitalista nga hagdan ngan gin-gagamit yana an pasismo agud puuhon an ngatanan nga maayat ngan maato.

An mga pwersa nga nagsusulong han demokratiko nga interes han masa nga tiniyupi ginhihikawan han higayon han pasismo ni Duterte. Target nga tapuson an mga militante nga unyon ngan organisasyon han trabahador, patriyotiko nga grupo nga mga estudyante, mga asosasyon han parag-uma nga naggugu liat han tinuod nga reporma ha tuna ngan iba pa nga demokratiko nga organisayon. Tuyo hini nga balabgan an pag-alsa han masa ha usa nga demokratiko nga pagbabangon. Gintutukod an pasista-nga-tipo han mga organi sasyon nga “maka-Duterte” agud atakihon an magkalain-lain nga demokratiko nga organisasyon ngan pagawson nga mayda suporta han masa an iya makasisina nga rehimen.

An paggamit han pasismo han naghahadi nga rehimen Duterte tigaman han kawaray kakayahan han reaksyunaryo nga mga klase nga maghadi ha daan nga pamaagi nga gintatahuban han mga proseso han burges-demokratiko an butad nga terorismo. Resulta ini ngaduha han hilarum ngan mabangis nga ribalan ha ranggo han mga naghahadi nga klase, ngan han padayon nga nagkukusog nga ayat ha ira paghahadi han organisado nga pag-ato han mga tiniyupi ngan tinalumpigos nga klase. Sugadman, mas ginpapaluya han pasismo an paghahadi han estado tungod kay gin papagrabe hini an mga kontradiksyon diri la giutan han masa nga tiniyupi ngan naghahadi nga estado, kundi magin ha giutan han magkakaribal nga paksyon han mga naghahadi nga klase.

Hadton 1972, igindeklara ni Marcos an balaud militar, ginbungkag ha usa nga dekreto an bug-os nga naghahadi nga pampulitika nga sistema ngan gintukod an iya diktadura. Han bumagsak hi Marcos, an iginba sura niya nga burges-demokratiko nga mga adorno han naghahadi nga sistema amo an iginbalik ilarum han Konstitusyon 1987. Madagmit ini yana nga na tunaw ha pasista nga kaayusan nga gintukod ni Duterte.

Kinahanglan mahugot nga atuhan ngan siguruhon nga tapuson han katawhan Pilipino an paghahadi han pasista nga terorismo. Kinahanglan nira ipakig-a way an ira mga de mokratiko nga katungod ngan iguliat an katadungan. Hul-os nga makig-away agud pugngan an plano ni Duterte nga pahilawigon an iya paghahadi, ngan ig-insister nga magbaton hiya ha ngatanan nga iya krimen. Ilansar an waray kapagalan nga kagiusan propaganda ha ranggo han masa kontra ha pasista nga panlimmbong ngan mga pagbinuwa ni Duterte. Turisukon an paggamit ni Duterte han absoluto nga gahum, an iya pagtatraydor ha nasud ngan kurapsyon. Ibuksas an kalurungan ngan kurapsyon ha luyo han mga buwa nga “surender” ngan deklarasyon nga “persona non grata.”

Pahiluagon ngan padig-unon an mga demokratiko nga organisasyon ha kasyudaran ngan kabaryuhan. Ayaw naton pasagdi nga magin pasibo atubangan han panarhug. Aktibo nga parayhakon ini komo armas para ha pagdepensa ha mga katungod ngan pagpasulong han interes han masa. Pun-an han kaisog an bug-os nga nasud agud ipasulong an ira pakigbisog ha panginabuhi, an pagdepensa ha mga katungod, ngan an makuri nga pakig-away kontra ha pasista nga tiraniya ni Duterte.

Padayon nga nagkakaurusa an ngatanan nga demokratiko nga pwersa ngan dugang nga ginpapahiluag an kontra-pasista nga nagkakaurusa nga prente kontra ha rehimen Duterte. Nagkakatitirok an mga tiniyupi ngan tinalumpigos, an mga intelektwal ngan propesyunal, mga akademiko, taga-singbahan, pankultura nga trabahador, mga taga midya, kababayin-an, kabatan- nan ngan an kontra-Duterte nga oposisyon pulitikal. Singabuton an tipa-tipa ha ranggo han naghahadi nga rehimen. Magin pukaw ha mga pagbirik han sitwasyon agud ibuylo an pagpukaw ngan pagpapagios ha masa. Dugang pa nga magmaduruto agud tirukon an gatus-gatos kayukot ngan milyon nga katawhan ha magkalain-lain nga porma ngan natad han pag-ato agud tapuson an rehimen US Duterte.

Nagserbe nga pinakamadig-on nga kuta han kontrapasista nga pag-ato an Partido ngan BHB kontra ha diktadura nga Marcos, nagpasulong han sikreto nga kagiusan ngan dayag, ngan han armado nga pakig-away, gintagan-inspirasyon ngan ginpukaw an katawhan Pilipino nga magkaurusa ngan makig-away para ha demokrasya. Pumungkay an pira katuig nga kontrapasista nga pakig-away ha pag-aalsa han milyun-milyon nga Pilipino dida han 1986 nga nagpabagsak han diktadura nga US-Marcos.

An Partido ngan an BHB pa gihapon an pinakamadig-on nga kuta han kontrapasista nga pag-ato han katawhan Pilipino. Kinahanglan dugang nga magpaka dig-on an ngatanan nga kadre ngan kaapi han PKP ngan Pula nga mangaraway han BHB ngan magpanday ha kalugaringon ha ideolohiya, pulitika ngan organisasyon agud makapamuno ngan magserbe nga rubas han pakig-away kontra ha pasista nga rehimen Duter te.





Higamit militar, nakumpiska han BHB – Negros




Naglansar han madinaugon nga taktikal nga opensiba an Bagong Hukbong Bayan (BHB)-Negros komo baton ha nagtitikagrabe nga pamumuypoy han reaksyunaryo nga rehimen ha rehiyon.

Hadton Agosto 8, 2019 gin-ambus han BHB-Central Negros an mga elemento han 62nd IB ha

Sityo Buyuron, Bara ngay Buenavista, Himamaylan City. Patay ha opensiba hi PFC Joel Parenas samtang samaran naman an pira han iya mga upisyal ngan tropa. Gintatahuban naman han mga berdugo nga AFP an ungod nga ihap han kaswalti ha ira ranggo. Nakumpiska tikang ha ira an siyam nga magasin, mga bala, bakpak ngan iba pa nga higamit militar.

Antes hini, ginharas han mga Pula nga mangaraway an detatsment han AFP ha Barangay Ma halang, Himamaylan dida han Agosto 1. Duha an naisumat nga kaswalti ha ranggo han militar. Gin-atake gihapon han mga kaapi han BHB an detatsment ha Sityo Kabangahan, Barangay Hilamunan, Kabankalan City dida han Hulyo 31, 2019. Diri mamenos ha tulo an kaswalti han mga berdugo.





Ginpagrabe nga pagpuypoy ha mga kablas han Kamaynilaan









Ha pinaka syahan nga miting han bag-o nga tukod nga National Capital Region Task Force to End Local Communist Armed Conflict (NCRTF-ELCAC) han rehimen Duterte hadton Septyembre 10, waray basaranan nga iginpahayag han hepe han pulisya ha rehiyon nga hi Maj. Gen. Guillermo Eleazar nga salag daw han armado nga rebolusyunaryo nga kagiusan an Kamaylinaan, labina an mga syudad han Caloocan, Malabon, Navotas ngan Valenzuela (CAMANAVA).

Bisan pa waray naman nahitata bo nga armado nga pag-ato ha rehiyon, ginpapagawas niya nga base panmasa daw han kagiusan an higluag nga kablas nga komunidad ha CAMANAVA. Kunohay nga igin-iinsister niya nga ginkikinahanglan ini nga butangan han mas damo pa nga pwersa han estado ha ngaran han pagpapabilin han “pase orden.” Pero klaro nga hingyap la niya nga tagan rason an tinuyaw nga kampanya nga kontra-insurhensiya nga nagtutumuyo nga puypuyon an demokra tiko nga pag-ato han mga residente para ha pabalay ngan regular nga pakabuhi.

Imbes nga ba tunon an demokratiko nga mga demanda han mga residente para ha disente nga panginabuhi, gin-gamit han rehimen an NCRTF-ELCAC agud magsabrag han pasista nga teror diri la ha nasering nga mga lugar kundi pati na gihapon ha iba pa nga parte han Metro Manila para hadlukon ngan pamingawon an mga kablas.

Sigon han BAYAN Metro Manila, damo na nga residente ngan aktibista ha CAMANAVA an nagreport han pangabuso ha ira han mga pulis ngan sundalo tikang han tukuron an NCRTF-ELCAC. Iginreport han Defend the Defenders Network (DDN) nga presente nga ginpamumunuan ni Major Jeoffrey Braganza an pangabuso ngan panarhug han mga pwersa han estado ha mga kaapi han KADAMAY ha Caloocan.

Komo baton, ginpangunahan han DDN an protesta han mga residente han CAMANAVA dida han

Septyembre 18 ha Monumento Circle, Caloocan City agud kundenaron an nagtitikagrabe nga panmuypoy ha ira han rehimen.





Kamutangan han mga kablas ha Metro Manila

Bantugan an Metro Manila komo pinakamasuot nga rehiyon ha bug-os nga kalibutan. Ha abereydsgintatantiya nga nagsusuruot ha kada kilometro kwadrado (km2 ) hini an 19, 988 katawo. An Manila naman an pinakamasuot nga syudad nga may 41,515 katawo/ per kilometro kwadrado. Kaupod liwat han pinakamasuot an Caloocan (27,915/ km kwadrado), Malabon (22,419/km kwadrado) ngan Navotas (21,674/km kwadrado). Konsentrado hini nga mga lugar an pinakahigluag nga kablas nga mga komunidad ha nasud.

Tungod ha ura-ura kadako nga populasyon ngan kawaray han kapas ngan disente nga pabalay, naiduduso an mga kablas nga pamilya nga magtindog han mga payag-payag ngan makigsuruot ha mga estero, ligid han salog ngan riles, eskinita ngan magin ha mga tambakan han basura. Sigon han datos han reaksyunaryo nga gubyerno hadton 2014, maabot na ha 32% han populasyon ha NCR (4.6 milyon nga residente) an nag-aantos hini nga mga komunidad, nga kadam-an waray maupay nga tubig, sanitasyon ngan kuryente. Gintatantiya nga maabot na ini ha 36.7% (6.3 milyon nga residente) pag-abot han 2020.

Kadam-an ha mga molupyo dinhi tikang ha klase nga bagaproletaryado nga waray pakabuhi o waray regular nga ginkikitaan. Ha luyo han padayon nga paghiluag han ira mga komunidad, waray kasumpay nga mga programa an rehimen para batunon an ira panginahanglan ngan nagpapabilin nga guti an oportunidad ha pakabuhi.







Krisis ha pabalay

Basar ha konsebatibo nga tantiya han reaksyunaryo nga estado, maabot na ha 6.8 milyon an kablas nga mga pamilya ha bug-os nga nasud nga na nginginahanglan han pabalay pag-abot han 2022. Ha kabug-usan, kinahanglan han P3.4 trilyon nga badyet para ha konstruksyon hini.

Sugadpaman, nagbubuta-butahan an rehimen ngan iginproponer nga mag-alutaga la han P6.2 bilyon nga badyet ha bag-o nga gintukod nga Department of Human Settlement and Urban Development (DHSUD) para ha masunod nga tuig. Ini nga ahensya an iginbutang para trumangko ha mga programa nga pabalay han rehimen. An alokasyon hini waray pa ha 1% han kabug-usan nga ginkikinahanglan nga badyet.

Samtang, nag-alutaga la han P3.2 bilyon ha National Housing Authority ngan P1.3 bilyon ha Social Housing Finance Corporation nga iginbutang nga nagtataglawas ha DHSUD.

Ini nga makabibido nga kamutangan ngan kadungan han paglasurbo han pakuri ngan pasista nga mga palisiya sugad han balaud han TRAIN ngan Oplan Tokhang han rehimen an nagduduso ha milyun-milyon nga kablas, diri la ha Manila kundi pati na gihapon ha bug-os nga nasud, nga makig-away para ha ira mga katungod.







Padayon nga atake ha mga kablas han Pandi




Ginsulod an upisina han Kalipunan ng Damayang Mahihirap (KADAMAY) dida han Septyembre 9 ha Barangay Mapulang Lupa, Pandi, Bulacan han mga membro han grupo nga gintatawag an kalugaringon komo Pagkakaisa ng Mamamayan Tungo sa Kaayusan. Matapos hulingkayon an upisina, ginsunog han grupo an pira nga higamit han Kadamay ngan ginkawat an iba pa kaupod an mga importante nga dokumento.

An grupo nga nagsulod nagpapakila la nga mga “maka-Duterte” ngan “kontra-Kadamay.” Gintukod han mga ahente han gubyerno an nasering nga grupo ngan nagduduso ha mga residente nga bumaya ha Kadamay. Nagpopostura liwat ini nga otoridad ha panhahatag han mga “entry pass” gamit an ngaran han National Housing Authority. Han mahitabo an pagsulod han balay, gin-updan ngan gwardyado pa hira han mga sundalo han 48th IB ngan mga pulis tikang ha Malolos, Angat ngan Pandi kaupod an hepe hini nga ginkikilala nga hi Placido. Aada ha komunidad na an mga sundalo tikang pa hadton Septyembre 4 ngan nan-gigipit ha mga molupyo. Duha nga lider han Kadamay, hira Pat Tupaz ngan Obet Lunzaga, an gintarhug nga papatayon.

Sigon ha Kadamay, ini nga mga insidente kaparte han kabug-usan nga atake han rehimen agud bungkagon an ira organisasyon ngan palayason hira ha diri-nagagamitan nga pabalay nga ira gin-okuparan hadton 2017. Tikang hadto, wala-tuo nga pakaraut ngan pagtamay an iginbatak ha Kadamay.

Ginsuspetsahan an organisasyon komo “prente han komunista,” ginhahadlok pinaagi han pagpapabuto han pusil, ngan dida han Mayo, iligal nga gindakop an ira mga membro.

Waray ginkakaibhan an mga taktika nga gin-gamit han rehimen ha Pandi ha madugo nga mga maniobra hini ha Negros, Bukidnon, Davao ngan iba pa nga lugar kun diin gin-gamit an mga “kontra-komunista nga grupo” nga diri magkaiba ha mga paramilitar nga kabulig han AFP ngan PNP. Ginpapagawas hini nga waray kalabutan an estado ha sugad nga mga grupo, pero ha kamatuoran gintukod ngan ginpopondohan hini an mga membro.

Magin an ira makatadungan nga panawagan para ha serbisyo han tubig ngan kuryente iginhihikaw han mga kaangayan nga ahensya. Kadungan hini an pagpapagios han rehimen ha mga bayaran nga troll ha social media para menuson an mga trabahador ngan bagatrabahador han Pandi. Ha luyo han grabe nga pan-gigipit ha ira pakabuhi, nag-inisyatiba an Kadamay nga magpadalagan han programa pan-ekonomiya, lugaring ginpapakurian han mas hitaas nga presyo han kuryente ngan tubig.

Gin-okuparan han Kadamay an bakante nga mga pabalay kahuman han pira nga pakyas nga pakikigdayalogo ha gubyerno nga batunon an ira mga ka tungod. Hini nga urhi, magin an mga membro han nansakob naokupar na liwat han bakante nga mga pabalay gamit an ngaran han Kadamay. Pamatuod ini han kagrabihon han kawaray han pabalay para ha mga kablas.





Buwa nga mga pasundayag han AFP




Desperado nga nagplano han mga pasundayag ngan nagpagawas han mga binuwa-buwa an Armed Forces of the Philippines (AFP) hini nga naglabay nga mga adlaw agud pagawson nga napeperdi na an rebolusyunaryo nga kagiusan. Gin-gagamit liwat nira ini para makakubra han kinawat tikang ha programa nga E-CLIP han rehimen. Kaupod hini an pagparada ha mga pwersa han estado komo mga kaapi daw han Bagong Hukbong Bayan (BHB), ngan mga buwa nga engkwentro.

Peke nga pagsurender

Mahugot nga ginturisok han BHB-Negros an ginlarang han 3rd ID nga pagsurender daw han maabot 310 nga kaapi han Revolutionary Proletarian Army-Alex Bongcayao Brigade (RPA-ABB) nga bitbit an ira mga armas dida han Septyembre 8. Ura-ura nga kapataraw-an ini nga pasundayag tungod kay kahuman magsurender han mga armas, ginsaaran hira han hambog nga hi Duterte nga utro nga aarmasan ngan “tatagan han tangke de gerra” kahuman magpailarum han 45 kaadlaw nga pagpapahiara komo mga elemento han Community Defense Unit. Klaro nga ladawan ini han kapitulasyon ngan kolaborasyon.

An RPA-ABB lanong nga kakunsabo han AFP ha pagpapatuman han kampanya kontra-insurhensya ha isla han Negros tikang pa han dekada 1990. Ini nga mga tropa mga armado nga mersenaryo nga dabi ha mga krimen ngan kontra-katawhan nga aktibidad ngan ginhangkupan ngan gin-armasan han despotiko nga mga agaron maytuna ngan kapitalista nga nanlulupot ha tuna han kablas nga mga parag-uma. Pinakaurhi nga krimen nira an masaker han siyam nga parag-uma ha Sagay dida han Oktubre 2018.

Nabuksas gihapon an pasundayag nga pagdakop han PNP ha Pasig City dida han Setyembre 7 ha sundalo nga hi Joselito Novelo Naag nga iginpresentar komo hitaas nga upisyal han BHB ha Bicol nga may patong nga P100,000 ha ulo; ngan pasundayag nga pagsurender ni Jasmen Acevedo ngan mga kaapi han iya grupo nga bandido ha 36th IB komo mga kaapi han BHB ha Surigao del Sur dida han Septyembre 4.





Buwa nga engkwentro

“Waray engkwentro nga nahitabo giutan han BHB ngan 79th IB.” Ini an pahayag han BHB-Negros kahuman igbalita han 303rd IBde nga nakadakop daw hira han mga kaapi han BHB ha usa nga engkwentro dida han Septyembre 17 ha Sityo Maitom, Old Poblacion, Escalante City, Negros Occidental.

Ini nga iskema desperado nga nagtutumuyo nga magpasarang han pasista nga kahadlok yana nga bulan agud igsabotahe an paghandum han katawhan ha ika-34 katuig han Escalante Massacre, ngan piriton hira nga paatenderon ha mahitatabo nga kontra-katawhan nga “peace summit” nga igintuman ha pareho nga adlaw. Gin-gamit han 79th IB an engkwentro para tagan rason an operasyon ngan paghikaw hini ha katungod han mga residente han Sityo Maitom, Barangay Old Poblacion nga nagresulta han kapirit han pagbaya han 145 nga residente dida han Setyembre 17.

Ginpanhimuwa gihapon han BHB-Eastern Visayas an engkwentro daw ha Barangay Olera, Calbayog City, Samar dida han Agosto 23 nga iginkamatay ni 2Lt. Geroe Jade Nicor, Cpl. Joelito Canico ngan duha pa nga tropa han 43rd IB. Lugod an ungod nga nakaengkwentro han mga sundalo amo an mga armado nga maton han meyor han Calbayog City nga hi Ronald Aquino. Dugang pa hini, waray yunit han BHB ha nasering nga lugar hiton nga panahon.







Kadete han PMA, patay ha hazing




Dida han Setyembre 18, naisumat nga namatay tungod han nahiaguman nga pangangastigo ha hazing an usa nga kadete han Philippine Military Academy (PMA) nga hi Darwin Dormitorio, 20, tikang ha Cagayan de Oro. Sigon han otopsiya, naruba an pansakob nga parte han lawas han biktima ngan posible nga ginkuryente.

Igpapailarum gi hapon ha imbestigasyon an pira nga upisyahan PMA tungod ha plano nga tahuban an tinuod nga nga hinungdan han pagkamatay han biktima. Syahan nga iginpagawas han PMA nga urinary tract infection an hinungdan han pagsusuka han dugo ngan pananakit han tiyan han biktima nga ha dayuday iginkamatay niya. Aada ha kustodiya pa gihapon han PMA an tulo nga kadete nga gindududahan nga nanguna ha hazing.

An hazing usa nga pasista nga tradisyon ha PMA kun diin pisikal ngan mental nga gintotortyur an bag-o nga mga kadete komo pag-aandam daw ha kakurian nga posible nira maeksperyensyahan ha panahon nga hira magin hul-os nga mga sundalo. Iginbasar ini ha “initiation ritual” han United States Military Academy West Point.





Nagpapadayon nga pag-awas han dugo ha Bukidnon









Duha nga magkasunod nga pagpatay ha mga aktibista nga parag-uma an naisumat ha Bukidnon hini nga nag-agi nga mga semana.

Ginpusil ngan pinatay han waray makilal-i nga mga suspek hi Leoni des Bacong, kilalado nga lider han KASAMA-Bukidnon, ha atubangan han iya balay ha Barangay Little Baguio, San Fernando, Bukidnon dida han Septyembre 11.

Ginpusil ngan ginpatay liwat han ginsususpetsahan nga mga elemento han 88th IB hi Angelito Marivao, kaapi han pareho nga organisasyon, ha Barangay Mabuhay ha pareho nga bungto. Hi Marivao na an ika-16 nga bikti ma han pampulitika nga panmatay ha Bukidnon yana nga tuig.

Aktibo nga gintitipahan han KASAMA-Bukidnon an pagsulod han mga kompaniya han mina ha Pantaron Range.

Ha Isabela, ginpatay liwat han waray pa makilal-i nga mga suspek hi Sammy Pahayon, organisador ha komunidad, ha sakob han iya balay ha San Mariano, Isabela dida han Septyembre 11.





Iligal nga pag-aresto ngan detensyon

Gindakop dida han Setyembre 18 han PNP San Pedro hi Antonieta Setias-Dizon, hadto-anay upisyal han Overseas Workers Welfare Administration ngan usa ha pinakamaiha nga organisador han Confederation for Unity, Recognition and Advancement of Government Employees (COURAGE) ha iya balay ha San Pedro, La guna. Gin-aresto hiya basar ha igintanom nga ebidensya nga pusil, paburuthon ngan subersibo nga mga dokumento. Gin-akusaran gihapon hiya nga dabi ha kaso han pagpatay ha Bayugan, Agusan del Sur. Presente hiya nga nakadetiner ha istasyon han pulis ha San Pedro.

Una na nga nag-agi han pangabuso hi Dizon hadton 2015 ngan naduso nga magsantuwaryo ngan magpasaka han writ of amparo ngan habeas data tungod ha mga tarhug ha iya kagawasan ngan kinabuhi.

Ha Quezon, gindakop ngan pirit nga gin papirma komo sumurender nga kaapi han Bagong Hukbong Ba yan (BHB) hi Alexandrea Pacalda, aktibista ha tawhanon nga katungod ngan hadto anay kaapi han College Editors Guild of the Philippines, han mga elemento han 85th IB hadton Septyembre 14. Igindetiner hiya hin haros 30 oras ha kampo-militar ha Barangay San Miguel Dao, Lopez antes igpasa ha kustodiya han pulisya. Gintamnan hiya han mga sundalo han .38 ka libre nga pistola ngan mga bala, ngan ginpagawas nga iginsurender daw niya ini.

Mahugot nga ginpanhimuwa ni Pacalda an pahayag han militar ngan pulis nga boluntaryo hiya nga sumurender. Sering niya, samtang nakada hiya ha detensyon ginhikawan hiya han pagkaon ngan katurog, ngan gindid-an nga kumuha han kalugaringon niya nga abugado.

Ha Negros Occidental, siyam nga kaapi naman han Teatro Obrero ngan National Federation of Sugar Workers an iligal nga gin-aresto han mga pulis ngan elemento han 79th IB ha Sityo Barca, Barangay Jonob-Jonob, Escalante City dida han Septyembre 18. Gintamnan an ginsasakyan nira nga dyip han .38 ngan .9mm kalibre nga mga pistola ngan mga botilya nga hihimuon daw nga paburuthon. Ginkumpiska liwat an ira mga selpon.

Dida han Setyembre 11, gindakop naman ha Sityo Pisok, Barangay Buenavista, Himamaylan City han mga pulis hi Joel Casusa, tagapangulo han Kauswagan ng Mangunguma. Gin-akusaran hiya nga kaapi han BHB ngan ginsalawdan han hinimu-himo nga kaso han pakyas nga pagpatay.







Pagsikmit

Ginsikmit han mga elemento han 20th IB hi Argentina Madeja, dida han Septyembre 13 ha Barangay Burabod, Gamay, Northern Samar. Waray pa gihapon hiya ig‐pakita ngan gintutuohan nga igindetiner ha hirani nga detatsment ha Barangay Guibuangan. Usa kasemana antes hini, ginsikmit gihapon an parag-uma nga hi Nario Lag rimas, residente han Barangay E. Duran, Bobon.







Pangabuso

Komo kaparte han kampanya nga saywar han Armed Forces of the Philippines (AFP), naglansar ini han “awareness drive” ha magkalain-lain nga unibersidad ha bug-os nga nasud hini nga naglabay nga semana. Kaupod han ira ginbisita an Bicol University, University of San Carlos ha Cebu ngan Don Honorio Ventura State University ha Pampanga. Hini nga mga porum malisyoso nga iginsusumpay han militar an mga progresibo nga organisasyon han mga kabatan-unan-estudyante ha rebolusyunaryo nga kagiusan.

Samtang, gintarhug liwat han usa nga pulis hi Noe Santillan, propesor ha University of the Philippines Cebu ngan bise-presidente han All UP-Academic Employees Union, tungod la ha pagsusul-ot han Mao cap (pula nga kalo nga may pula nga bituon ha butnga).







Militarisasyon ngan pag-ebakwet

Nag-ebakwet an 93 nga pamilya tikang ha Barangay Roxas, Lope de Vega, Northern Samar dida han Septyembre 20 durot han pagsulong han mga tropa han 43rd IB ha ira baryo. Pirit nga ginrekisa

han mga berdugo an mga kabablayan, ginpanarhug ngan gin-gipit an mga residente.

Hadton 2018, bumaya gihapon an mga molupyo durot han grabe nga militarisasyon ha ira komunidad.







Pagsalin-urog ha ika-70 katuig han Rebolusyon ha China




Kaangayan nga hinumduman ngan igsalin-urog han Partido ngan bug-os nga rebolusyunaryo nga kagiusan ha Pilipinas an ika-70 katuig nga anibersaryo han pagkatukod han People’s Republic of China (PRC) ha tiarabot nga Oktubre 1.

An pagkatukod han demokratiko nga republika kadaugan han demokratiko nga rebolusyon nga Chinese, usa nga rebolusyon nga ginkukuhaan han inspirasyon ngan estratehiko nga mga leksyon han demokratiko nga rebolusyon ha Pilipinas. An pagpundar han sosyalismo ha China hadton 1949-1977 usa ha pinakamaranggat nga kadaugan han internasyunal nga proletaryo. Iginduso hini an ikaduha nga serye han demokratiko nga sosyalista nga mga rebolusyon ha bug-os ngakalibutan ngan nagsenyal han ikaduha nga pankabug-usan nga krisis han imperyalismo.

Ha pagkatukod han PRC, napailarum an haros ikatulo kaparte han katawhan ha bug-os nga kalibutan, kaupod an nakada hadto ha Union of Soviet Socialist Republica (USSR), ha abante ngan progresibo nga sistema han sosyalismo ha nasabi nga panahon.

Igindeklara ni Mao Zedong, nga hadto tagapangulo han Partido Komunista han China, ha Tiananmen Square ha Beijing an pagkatukod han PRC. Tinikangan ini han sosyalista nga rebolusyon ngan konstruksyon nga lumastar han haros tulo kadekada. Ha sumunod nga mga tuig, nahul-os hini an demokratisasyon han China. Gintukod hini an demokrati ko nga gubyerno han katawhan, kun diin ngatanan han mga demokratiko nga sektor – trabahador, parag-uma, petiburgesya ngan nasyunal burgesya – ginbug-os ngan ginpagios para tukuron an usa nga talwas nga katilingban.

Gintukod ha China ha ngatanan nga lebel an mga kongreso han katawhan ngan mga kumperensya nga konsultatibo para tumubo ngan dumaloy an kinabuhi ngan tunay nga demokrasya. Dinhi, bug-os nga natagamtaman han masa nga anakbalhas an katalwasan ngan benepisyo han bug-os nga sistema, kun diin umungbaw an gahum han ira klase ngan gipit an hadto magtiyupion ngan magtalumpigoson nga gahum han dagko nga burgesya ngan agaron maytuna.

Ilarum han Partido Komunista, hul-os na an reporma ha tuna sakob la han 10 katuig, ngan gintalwas an gatus-kamilyon nga parag-uma ha pyudal ngan bagapyudal nga pa niniyupi. Ginpahitaas an produktibidad han tuna ngan an sektor han agrikultura, ngan nagresulta han pag-uswag ha mga batakan nga industriya. Igindu so hini an pagtutukod han magbug-at nga industriya, basar ha pag-uswag han agrikultura nga pagtubo han industriya nga magaan.

Gintransporma hini an agrikultura pinaagi han koliktibisasyon han tuna, mekanisasyon han produksyon ngan pagtutukod hin mga pabrika han pagkaon ngan iba pa nga produkto nga pankonsumo. Madagmit an nagin pag-uswag han produksyon ngan pagdamo han mga produkto nga sadang nga nakabaton ha batakan nga panginahanglan han katawhan Chinese sugad han pagkaon, dugnit, pabalay ngan iba pa. Natagamtaman han milyun-milyon an paghitaas han lebel han panginabuhi ngan mas nga napauswag an ira pan kabug-usan nga kamutangan.

Papitad-pitad nga ginpauswag an ekonomiya ha sistematiko ngan gin-urusa nga pamaagi ha mga plano nga may lima katuig an kahilabaon. Gintukod an mga kalsada ngan tulay, gamit an kusog han milyun-milyon nga trabahador, para itransporma an China tikang ha usa nga pyudal ngan atrasado nga nasud ngadto ha usa nga moderno ngan demokratiko nga katilingban.

Ha butnga hini, iginpanawagan ni Tagapangulong Mao ha katawhan ngan proletaryo nga Chinese an pagpapadayon han rebolusyunaryo nga pakig-away kontra ha mga elemento han burgesya ha sakob mismo han Partido Komunista nga padayon ha pag-aatentar nga idiskaril an pagsulong han sosyalismo ha China ngan ibutang ha dalan han kapitalista nga pagpapabalik an nasud. Ginpagios hini an katawhan, ilabi na an kabatan-unan nga Chinese, hadton 1966 tubtub 1976, ha usa nga rebolusyon pankultura, kontra hini nga mga pag-atentar. Ini nga praktika an nag-anak han teorya han nagpapadayon nga rebolusyon ilarum han diktadura han proletaryo agud konsolidahon an sosyalismo ngan pugngan an pagbalik han kapitalismo. Ini an usa ha pinakaimportante nga kontribusyon ni Mao ha pag-uswag han teorya ngan praktika han proletaryo.

Ha sakob han napulo katuig, nahimo han proletaryo nga Chinese ngan pugngan an pagmalabalik han burgesya ha gahum. Sugadpaman, naperdi an proletaryo ha pag-agaw ni Deng Xiaoping ngan iya grupo ha gahum han estado ngan pamunuan han Partido Komunista dida han 1977. Ginbungkag an demokratiko nga gahum han mga trabahador ngan parag-uma ngan gintagan han bag-o nga gahum an mga upisyal, mga manedyer ngan kapitalista nga magdesisyon kasumpay ha produksyon, pamumuhunan, pagbabaligya, pangenempleyo ngan iba pa nga mga karukayaknon ha ekonomiya.

Ha pagpapasamwak han “maka-merkado” nga mga reporma hadton 1978, pira kapanahon la kahuman mamatay hi Chairman Mao, hinay-hinay nga nabaliskad ngan nabawi an mga kadaugan han katawhan Chinese. Ikinawing an ekonomiya han China ha pankalibutan nga sistema nga kapitalista pinaagi han pagtutukod hin mga ispesyal nga sona nga pan-ekonomiya ha upat nga baybayon han nasud, ngan ha kadugayan ha kahigrani pa nga mga bungto. Gin-engganyar an pagsulod han langyaw nga kapital tubtub ha mga interyor nga bungto pinaagi han himubo ura-ura nga suhol han mga trabahador nga Chinese. Nagresulta ini ha pagkabungkag han sistema nga komunal nga produksyon, ngan hiluagan nga kumbersyon han tuna nga agrikultural ngadto ha mga industriyal nga engklabo nga nakatadong ha eksport. Gin-gamit han mga kapitalista nga Chinese an mga kalsada, duungan, airport, pabrika ngan komunidad han mga trabahador nga gintukod ha panahon han sosyalista nga konstruksyon para ha ira pribado nga akumulasyon han tubo.

Ginhasog han China an kapitalista nga dalan, nga baliko nga gintawag ni Deng nga “sosyalismo nga may kinaiya nga Chinese” ngan iginsulod an katilingban ngan ekonomiya nga Chinese ha mga krisis nga unob hini nga sistema. Umungbaw an gahum han mga monopolyo nga burukrata kapitalista ngan an kasosyo nira nga mga monopolyo kapitalista nga lokal ngan langyaw. Natapos an pira kadekada nga waray kapareho nga kapitalista nga pagpahiluag han ekonomiya durot han liberalisasyon han kapital, serbisyo ngan negosyuhay, hiluagan nga kumbersyon han tuna, waray

kapantay nga pagpuga han tubo ha kalugaringon hini mga trabahador, ispekulasyon ha kapital ngan ha real estate.

Iginkukunsidera na yana nga ikaduha nga pinakadako an ekonomiya han China ngan ginbabanabana nga lalabwan an ekonomiya han US ha tiarabot nga katuigan. Sugadman, laprak yana an ekonomiya han China ha krisis han sobra nga produksyon, labina ha asero, semento, mga higamit nga elektroniko ngan iba pa. Tikang 2018, huminay na an lokal nga produksyon hini kahuman an masobra usa kadekada nga hitaas nga tantos.

An China yana usa nga dako nga imperyalista nga nasud. An China na an pinakadako nga nag-eksport han sobra nga mga produkto ngan sobra nga kapital ha bug-os nga kalibutan. Hadton 2007, gintukod hini an China Investment Corporation nga may $200-bilyon nga kapital (pinaka dako nga kompaniya nga pamumuhunan ha kalibutan). Gintukod gihapon han China an Asian Infrastructure Investment Bank (AIIB) ngan an bangko han BRICS (Brazil, Russia, India, China ngan South Africa) agud padalaganon an pag-eksport han kapital.

Usa ha dako nga ginpopondohan han China amo an Belt and Road Initiative (kilala gihapon komo

One Belt, One Road), an proyekto nga pan-imprastruktura nga magsusumpay han mga nasud ha Asia, Europe, ngan Africa ha China. Tuyo han China nga higupon dinhi an sobra nga kapital ngan mga produkto han China. Kun matukod, babag-uhon hini an kondukta han negosyuhay ngan produksyon ha tulo nga dagko nga rehiyon, ngan igbubutang an China komo sentro.

Atubangan han pankalibutan nga krisis han kapitalismo, iginduduso han China an bag-o nga imperyalista nga bahinay ha kalibutan. Gin-aayat hini an dominasyon han US ngan nag-iinop nga magin usa kundi man solo nga maghadi ha mabubug-os nga kaayusan internasyunal. Iginduduso hini yana an “reporma ha sistema han pankalibutan nga administrasyon” nga hadto anay solo nga igintalaan ngan gindidiktahan han US.

Ipapadayon ha masunod nga isyu…





Resolusyon para ha mga parag-uma han humay




Komo baton ha nagtitikagrabe nga krisis ha bugas, nagpasar han resolusyon an 53 nga kongresista ha pangunguna han Makabayan Bloc dida han Septyembre 19 ha Kongreso agud igproponer nga dugangan han P15 bilyon an badyet han National Food Aut hority (NFA). Gagamiton ini para ha pagpalit han 750,000 metriko-tonelada (MT) nga humay tikang ha mga lokal nga parag-uma ha kantidad nga P20/kilo. Igin-iinsister nira nga ura-ura kakulang an iginproponer nga P7 bilyon nga alokasyon han rehimen para ha pagpalit han humay. Sering nira, makakapalit la han 350,000 MT nga humay ini nga kantidad. Agud magkabubligay an sektor atubangan han panlalasurbo han Rice Liberalization Law, iginproponer liwat ha resolusyon nga ibaligya an bugas han NFA ha kantidad nga P27/kilo.





Protesta kontra ha pamumuypoy




Usa nga “ROGUE GALLERY” o koleksyon han retrato han mga nangunguna nga suspek ha mga pagtalapas ha katungod pantawo an igindukot han mga nagpoprotesta nga aktibista ha upisina han Commission on Human Rights (CHR) hadton Septyembre 12. Igindungan an paggios ha panmati han CHR hiunong ha mga atake han estado ha katawhan.

Umatender ha nasering nga hearing an mga upisyal han AFP ngan PNP. Agud tagan-rason an ira mga krimen, magin dinhi butad nira nga ginbansagan an mga progresibo nga grupo komo ligal nga prente han Partido Komunista ng Pilipinas (PKP) ngan Bagong Hukbong Bayan (BHB). Sigon kan Roneo Clamor han Karapatan, an pagpapasamwak han malisyoso nga propaganda han AFP kaparte han kampanya han National Task Force to End Local Communist Insurgency. Padayon hira nga nagpapasarang han mga disimpormasyon agud magin delikado an kinabuhi ngan panginabuhi han mga tagapagdepensa han katungod pantawo, aktibista, parag-uma, abugado ngan iba pa.





Ukoy pasada ha Valenzuela




Ha pangunguna han PISTON, iginkasa han maabot 500 nga drayber ha Valenzuela City an ira ukoy-pasada kontra ha programa nga “no contact apprehension” han lokal nga gubyerno dida han Septyembre 16. Tuyo han palisiya nga pa hitas-on an multa ha mga pagtalapas han balaud trapiko tikang ha hadto anay minimum nga P150 para ha syahan nga pakatalapas ngadto ha P1,000 tubtub P3,000.

Igin-insister han mga drayber nga sobra kahitaas hini nga kantidad ha kapas han mga drayber, opereytor, ngan magin an motorista. Ginsukna gihapon nira an lokal nga gubyerno ha pagpapatuman han ordinansa hin waray man la maghimo han pampubliko nga konsultasyon. Panawagan nira nga pahibub-on an minimum ngadto ha P500. Imbes nga batunon an ira demanda, nagtarhug an meyor han Valenzuela nga hi Rex Gatchalian nga kakasuhan an mapartisipar ha ukoy-pasada tungod daw kay “pagtalapas” ini ha ira prangkisa.

Ha Bacolod City, duha kaoras nga nag-ukoy-pasada ngan nagprotesta an mga drayber dida han Septyembre 11 agud tipahan an eksperimento nga 45-60 kaadlaw nga pagbabag-o han ira mga ruta. Iginreklamo nira nga waray na hira kita tungod ha kahirayo han ginkikinahanglan nira libutan.

Nanawagan naman an PISTON, Stop and Go ngan Alliance of Concerned Transport Organizations han hiluagan nga ukoy-pasada ha Septyembre 30 agud tipahan an larang nga pagtanggal han mga dyip ha kalsada ha tahub han “jeepney modernization program.”





Atake ha Saudi Arabia, ginhihimo nga rason han US agud gipiton an Iran




Ginhihimo nga rason han imperyalismo nga US an serye han mga atake ha higante nga planta ngan pasilidad ha pagpoproseso han langis ha Abqaiq ngan Khurais, Saudi Arabia dida han Setyembre 14 agud padayon nga gipiton an Iran.

Bisan kun dayon gin-ako han mga milisya nga Houthi, usa nga kontra-imperyalista nga kagiusan han mga minoriya ha Yemen nga hira an nagpabuto han mga misayl ha mga planta, pirit pa gihapon nga ginpapagawas ni US Secretary of State Michael Pompeo nga an Iran an aada ha luyo han pangangatake ngan ginbansagan niya nga “akto han gerra.” Sigon ha mga Houthi, baton an operasyon nga pananabotahe ha nagpapadayon nga agresyon ngan panginginlabot ha Saudi Arabia ha Yemen.

Komo bulos, nagtarhug an pangulo han US nga hi Donald Trump nga magdedeploy han dugang nga mga tropa militar ngan mag papatok han bag-o ngan mas magbug-at nga sangsyon ha Iran agud piangon an ekonomiya hini kaupod an industriya hini ha lana. Hugot naman nga ginpanhimuwa han Iran an mga akusasyon ngan ginsukna ini nga mga pitad. Igin-insister han hepe han Foreign Ministry han Iran nga hi Mohammad Javad Zarif nga “iligal ngan diri makatawo” ini nga mga panarhug tungod kay waray wantas hini nga gin-aatake an ordinaryo nga katawhan han Iran.

An Saudi Arabia, nga may pinakadako nga reserba han langis ha bug-os nga kalibutan, an usa han pinakasuok nga alyado han US ha Middle East ngan gin-iimport tikang dinhi han maabot ha 10 milyon bariles hin langis kada adlaw. An naruba nga mga planta nagpoprodyus han maabot ha 5.7 milyon bariles han lana kada adlaw o katugbang han 5% han pankalibutan nga suplay. Tungod ha pangangatake, naisumat nga sumirit han 14% ngadto ha $62.90 kada bariles an abereyds nga presyo han la ngis ha pankalibutan nga merkado. Ini na an pinakahitaas nga presyo nga nairekord tikang 1988.

